
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ՀՈՒՆԻՍԻ 6-Ի N  730-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1.  Կարգավորման ենթակա ոլորտի կամ խնդրի սահմանումը
«Չափումների միասնականության ապահովման մասին» օրենքում լրացումներ և փոփոխություններ կատարելու մասին» 2021 թվականի մայիսի 26-ի ՀՕ-230-Ն օրենքով սահմանվել են, որ տեսչական մարմինը չափման միջոցի՝ չափագիտական կանոններին և նորմերին համապատասխանությունը որոշելիս (ստուգելիս) օգտագործում է աշխատանքային չափանմուշ: Նույն օրենքով սահմանվել է նաև, որ տեսչական մարմնի կողմից տրամադրվող կարգադրագիրը կարող է նաև տրվել մինչև ստուգման ավարտը, և այդ կարգադրագրի պահանջները սահմանված ժամկետում չպահպանելը և (կամ) առանց տեսչական մարմնի գրավոր համաձայնության չափագիտական վերահսկողություն իրականացնող ծառայողի կողմից դրված կապարակնիքը (դրոշմը) վնասելը կամ հանելը առաջացնում է պատասխանատվություն:
«Առևտրի և ծառայությունների մասին» օրենքում փոփոխություններ և լրացումներ կատարելու մասին» 2021 թվականի մարտի 24-ի ՀՕ-142-Ն օրենքով սահմանվել է, որ հեղուկ վառելիքի մանրածախ առևտրի կետերում վաճառողը պարտավոր է վառելիքաբաշխիչ սարքավորումների վրա տեղադրել տեղեկատվություն վառելիքի անվանման, նպատակային նշանակության վերաբերյալ (կոմունալ-կենցաղային և արտադրական սպառման համար կամ որպես ավտոմոբիլային տրանսպորտի շարժիչային վառելիք):
«Հայաստանի Հանրապետությունում ստուգումների կազմակերպման և անցկացման մասին» օրենքի 3-րդ հոդվածի 1.1-ին մասի համաձայն՝ Հայաստանի Հանրապետության տարածքում բոլոր ստուգումները անցկացվում են բացառապես ՀՀ կառավարության կողմից հաստատված ստուգաթերթերի հիման վրա:

2. Առկա իրավիճակը 
Համաձայն «Չափումների միասնականության ապահովման մասին» օրենքի՝ վերահսկողություն իրականացնող տեսչական մարմինը չափման միջոցի՝ չափագիտական կանոններին և նորմերին համապատասխանությունը որոշելիս (ստուգելիս) օգտագործում է աշխատանքային չափանմուշ, ինչպես նաև սահմանվել է, որ տեսչական մարմնի կողմից տրամադրվող կարգադրագիրը կարող է նաև տրվել մինչև ստուգման ավարտը, և այդ կարգադրագրի պահանջները սահմանված ժամկետում չպահպանելը և (կամ) առանց տեսչական մարմնի գրավոր համաձայնության չափագիտական վերահսկողություն իրականացնող ծառայողի կողմից դրված կապարակնիքը (դրոշմը) վնասելը կամ հանելը առաջացնում է պատասխանատվություն:
Համաձայն «Առևտրի և ծառայությունների մասին» օրենքի՝ հեղուկ վառելիքի մանրածախ առևտրի կետերում վաճառողը պարտավոր է վառելիքաբաշխիչ սարքավորումների վրա տեղադրել տեղեկատվություն վառելիքի անվանման, նպատակային նշանակության վերաբերյալ, օրինակ կոմունալ-կենցաղային և արտադրական սպառման համար կամ որպես ավտոմոբիլային տրանսպորտի շարժիչային վառելիք:
Հաշվի առնելով այն հանգամանքը, որ տեսչական մարմինը նշված նորմերի նկատմամբ վերահսկողությունն իրականացնում է հիմնականում ստուգումների միջոցով, իսկ համաձայն «Հայաստանի Հանրապետությունում ստուգումների կազմակերպման և անցկացման մասին» օրենքի 3-րդ հոդվածի 1.1-ին մասի՝ Հայաստանի Հանրապետության տարածքում բոլոր ստուգումները անցկացնում են բացառապես ՀՀ կառավարության կողմից հաստատված ստուգաթերթերի հիման վրա՝ անհրաժեշտություն է առաջանում համապատասխան փոփոխություններ կատարել ՀՀ կառավարության 2019 թվականի հունիսի 6-ի N 730-Ն որոշմամբ հաստատված ստուգաթերթերում՝ նախատեսելով օրենքով սահմանված նորմերը ստուգելու համար կիրառվող ստուգաթերթերում համապատասխան հարցեր:

3. Կարգավորման նպատակը 
Նախագծի ընդունման նպատակն է հաստատել տեսչական մարմնի կողմից չափման միջոցների և հեղուկ վառելիքի շուկայահանման նկատմամբ վերահսկողության իրականացման ստուգաթերթը, որի շնորհիվ տեսչական մարմինը հնարավորություն կունենա իրականացնել այդ ոլորտում օրենսդրությամբ իրեն վերապահված պատշաճ վերահսկողություն:  

4. Ակնկալվող արդյունքը
Նախագծի ընդունման արդյունքում ակնկալվում է ապահովել «Չափումների միասնականության ապահովման մասին» և «Առևտրի և ծառայությունների մասին» օրենքներով սահմանված պահանջների կատարումը՝ ապահովելով տեսչական մարմնի կողմից չափման միջոցների և հեղուկ վառելիքի նկատմամբ ստուգում իրականացնելու համար անհրաժեշտ ստուգաթերթի հաստատումը:

      5.Նախագծի մշակման գործընթացում ներգրավված ինստիտուտները և անձինք
      Նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի և ՀՀ շուկայի վերահսկողության տեսչական մարմնի կողմից համատեղ:

6.Նախագծի ընդունման առնչությամբ այլ իրավական ակտերի ընդունման անհրաժեշտությունը 
	Նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանա:
7.Նախագծի ընդունման առնչությամբ պետական բյուջեում ծախսերի և եկամուտների էական ավելացման կամ նվազեցման անհրաժեշտությունը
	Նախագծի ընդունման կապակցությամբ Հայաստանի Հանրապետության պետական բյուջեի եկամտային և ծախսային մասերում փոփոխություններ չեն սպասվում: 

